
ЖЕЛЕЗКОГИЙН УРЛАСАН ХАВТАС

	Дор өгүүлэх энэ үйл явдал таван оны хувьсгалын дараахан, германтай дайтахын өмнө болсон билээ.

	Тэр жил чулууны дархнууд, ялангуяа ногоолины урчуулын ажилд саатал учирсан юм. Үнэт чулуу ховордож, хамгийн сайхан ногоолин авдаг байсан Гумешкийн уурхай бараг орхигдож, хаягдлыг хэд хэдэн удаа ялгаж онгилжээ. Тагилын зэсийн уурхайгаас хэсэгхэн ногоолин олддог байсан боловч тэр бүр дайралдах нь ховор байлаа. Ногоолиноор юм хийдэг урчуул, ховор ан гөрөө эрсэн анчид адил хөөцөлддөг болжээ. Иймд хотод харь орны контор байгуулж ховордсон эрдэнийн чулуу худалдаж авдаг болов. Конторынхон нутгийн урчуудын төлөө ажиллаагүй нь мэдээж. Тэдний олсон чулуу харь оронд гардаг болжээ.

	Ногоолины маяг өнгөрсөн болоод ч хэрэгтэйд бодохоо байсан ч байж мэдэх юм. Чулууны ажилд ч ийм явдал бас гардаг. Өвөг дээдсийнхээ насан туршид хийж заншсан тэр ажлыг ач гуч нар нь харахгүй орхих явдал ч байдаг. Зөвхөн сүм дуган, ордны янз бүрийн гоёл чимэглэлд орлец, хас чулуу хайн сураглаж, чулуун эдлэлийн мухлаг хямд юмаар худалдаалах болжээ. Сорьц сайтай хүрээтэй, эрээн мяраан л бол хамаагүй гэж хэрэг багатай чулуугаар герман маягийг дуурайж урлах болжээ. Шууд хэлэхэд чадал сайтай урчуул ажил хийх ямар ч урамгүй болсон ажээ. Хийж байгаагаа дуусаад, тамхиа татаж нулимчхаад дахиад өөр юм барина. Нэг үгээр хэлэхэд, огт хэрэггүй, захын панзны юм хийдэг болсон нь юм мэддэг хүн харахад ой гутмаар ажээ.

	Гэвч хар багаасаа ногоолины хээ угалзны сайхныг биширсэн өвгөчүүл тэр ажлаа орхисонгүй, ямар нэг аргаар чулуу олж, юмны үнэ цэнийг мэддэг хүнийг олж хийснээ борлуулдаг байжээ.

	Манай эндхийн заводод Евлаха Железко гэгч хочтой нэг тийм өвгөн байсан билээ. Тэр өвгөнийг ногоолин авдаг нууцгай газартай хүн гэдэг яриа байдаг. Үнэн худлыг би хэлж мэдэхгүй. Ийм нэг тохиолдол болсон гэж ярьдаг билээ.

	Хааны хатны их баяр ойртож байжээ. Хатны төрсөн өдөр нь ч биш. Хүүхдийн ой ч биш, одоогийнхоор юм бол их ойн баяр бололтой. Магадгүй хааны хатан долоо дахь охиноо төрүүлсэн ч байж болох юм. Хэрэг явдлын хамаг учир үүнд биш ээ. Энэ их ойн баярыг тохиолдуулан хатанд сонин бэлэг өгье гэж гэрээрээ зөвлөж тогтсон юм байжээ.

	Хаад ноёд найтаалгасан ч алчуур бэлэн байдаг улс даа. Архи дарс ууя гэхэд нэг нь бэлтгэж авчирна, хөнгөн зууш хэрэгтэй болоход бас нэг хүн нийлүүлнэ. Хааны бэлгийн зүйл хариуцдаг хүн нь Фабержей гэгч франц хүн байжээ. Ажил төрлөө сайн мэддэг, хээ угалзтай эрдэнийн чулууны том үйлдвэртэй, сайн сайн дархнууд олонтой, хоёр гүрний нийслэлийн хооронд арилжаа панз үсэргэдэг хүн ажээ.

	Хаан, Фабержейг дуудаж ирүүлээд хэрэг зоригоо ярьж, энэ ойгоор хатанд зориулж зон олноороо гайхах сайхан бэлэг бэлдэх хэрэгтэй байна гэж хэлсэнд, Фабержей хаанд мэхийн ёсолж «Бэлэн болгоё» гэж хэлээд «хэцүү даалгавар байна даа» гэж дотроо боджээ. Энэ франц, хэнийг яаж зусардахыг сайн мэддэг боловч энэ удаа амаргүй юм тулгарчээ. Дээд зэргийн үнэтэй эрдэнийн чулууг авдар авдраар дарж байдаг хатныг очир алмаас, маргад эрдэнэ зэрэг ямар ч эрдэнийн чулуугаар гайхуулах аргагүй билээ. Тэд юм мэддэггүй хүмүүс тул нарийн таллалт, хээ угалз үзээд ч сэтгэл нь үл хөдөлнө. Хааны хатан таван оны хэрэг явдлаас хойш улаан туяатай чулууг үзэж чадахаа байсныг тэр франц эр бас мэдэх ажээ. Нүдэнд нь улаан туг харагдах шиг болдог уу, эсвэл өөр ямар нэг юм сэтгэлийг нь хөндөж зовоодог болсон юм уу мэдэхгүй. Хаан хатан хоёрыг цусанд хутгалдсан гараараа газар тэмтчиж байгаагаар зурсан нууц хуудас санаанаас нь гардаггүй болсон байж ч мэдэх юм. Яасныг бүү мэд, үүний учрыг олохын хэрэг нь юу билээ. Юу ч гэсэн таван оноос хойш хатны дэргэд улаан өнгөтэй чулуу барьж ойртохын аргагүй болсон юм. Улбар өнгөтэй юм л харвал төрөлх хэлээ умартаж, герман үгээр тэнхээгээрээ бархиран зүхэж гарна.

	Цааш нь тэгээд, мэдээж, ямар санаатай хааны хатан улаан чулуу харуулав, хэн зөвлөж тусалсан бэ? гээд л асууж байцааж эхэлнэ. Ийм хэрэгт орооцолдъё гэж хэн бодох билээ!

	Улаан өнгөний тэмдэг ч ороогүй тийм гайхам сайхан бэлгийг хааны хатанд яаж хийж өргөхийг бодож олох гэж Фабержей нэлээд зүдэрчээ. Бодож бодож, дархнуудтайгаа очиж зөвлөхөөр явжээ. Бүгдийг нарийн тоочоод,

	— За одоо яах вэ? гэж асуув.

	Дархнууд тус бүрдээ өөрөөр бодож байв. Харин нэг өвгөн дархан:

	— Миний бодлоор бол тэр бэлэгт ногоолин илүү зохимжтой юм шиг санагдаж байна. Ногоолин бол ямар ч усан тэнэгт үзүүлэхэд сэтгэлийг нь баясгах аугаа хүч чадалтай, сайхан чулуу юм шүү гэжээ.

	Хааны хатанд төхөөрөх бэлгийн тухай ярихад усан тэнэгийг дурсах нь зохимжгүй юм, хэрэгт холбогдож ч мэднэ гэж эзэн нь өвгөн дархнаа зэмлээд:

	— Чи зөв юм хэлж байна. Тэр бэлэгт ногоолин тохирч болзошгүй гэж дархантай санал нийлжээ.

	Цаадуул нь эргэлзэж:

	— Одоо сайн чулуу олдохгүй болсон үе шүү гэлцэв.

	Эзэн мөнгөнд найдаж:

	— Хэрэв мөнгөн дээр гар татахгүй бол ямар ч ховор чулуу олж болно оо гэж хэлэв.

	Ийнхүү хааны хатанд ногоолин хавтастай цомог хийж бэлэглэхээр тохирч, ямар хээ угалзтай байхыг бодож олжээ.

	За бол ёогүй улс хойно. Фабержей тэр өдрөө итгэлтэй төлөөний түшмэлээ манай нутаг руу явуулж:

	— Мөнгө бүү хайрла! Гагцхүү бүдэг өнгөтэй, ёстой чулуу олж ирээрэй гэж захижээ.

	Түүний төлөөний түшмэл манай нутагт ирээд чулуу эрж, хамгийн түрүүнд Гумешкийн уурхайд очжээ. Тэндхийн дархнууд сайн чулуу байхгүй гэж хэлээд хавьтуулсангүй. Тагилд очвол жижиг жижиг чулуу байвч чанар муутай ажээ. Харь орны конторт сайн чулуу байгааг төлөөний хүнээр дамжуулан мэдэж авав. Тэд өөрсдөө үйрмэг чулуу цуглуулдаг улс чинь яалаа гэж худалдах вэ дээ. Фабержейн төлөөний түшмэл бүр санаагаар унаж явтал уурхайн нэг ажилчин түүнд арга зааж өгчээ.

	— Чи Евлаха Железкийнд оч доо. Тэднийд чулуу заавал бий. Саяхан Евлаха Железко нэг хүнд хийсэн юмаа өгсөн ажээ. Тэндхийн чулуун гоёл чимгийн худалдаачид, харь орны конторынхон бүтэн долоо хоног гар зангидан дэвсэлж:

	— Үүнээс хойш Евлаха чи хийсэн юмаа бариад нүдэнд бүү үзэгдээрэй. Бид сохор зоосоор ч авахгүй! гэж загнахад нь, Евлаха инээмсэглэн байж:

	— Луйварчдаас хол явахдаа дуртай л байна. Луйварчдад сөгдөж гуйх хэрэг гарч байсныг би одоо ч мартаагүй шүү. Дахиад ингэж сөгдөж гуйхгүй. Чулуу эрсэн хүн өөрөө над дээр ирэг. Хэнд нь өгч, хэнийг нь хоосон буцаахаа би өөрөө мэднэ. Бидэнд нэг их сандрах хэрэг алга. Өтөлсөн ч гэсэн чулуу шигээ цэвдэг сэтгэлтэй юмнуудыг шилэн хүзүү рүү нь дэлсэхэд хашаан дээгүүр бялзуухай шиг үсэрнэ дээ гэж өгүүлсэн билээ.

	Тэр уурхайчны ингэж ярихыг Фабержейн төлөөний түшмэл сонсоод:

	— Тэгээд энэ Евлаха гэгч чинь мөнгийг юман чинээ санадаггүй тийм баян хүн үү? гэж сандруу асуув.

	— Үгүй, түүнд эд агуурс гэх юм байхгүй. Ур чадлаа мөнгөнөөс илүүд үздэг хүн дээ. Өгөхгүй л гэж бодвол мөнгөөр түүнийг даллаж эргүүлэхгүй, өгье дээ гэвэл хямдхаан хаячихна. Тэр хүний урласан гоёл чимгийг үзэсгэлэнд байтугай хааны орд харшид ч тавьсан болно. Хаана ч нэрээ алдахгүй дээ гэж ярьжээ.

	Энэ яриаг сонсоод төлөөний түшмэл дотор нь онгойх шиг болжээ, «Евлахыг хуурчих нэг арга байна. Хааны ордонд чулуу хэрэгтэй байна гэж хэлье» гэж боджээ. Бүтэх байгаа гэж бодсон нь онож, юунд чулуу хэрэгтэй болсныг сонсмогц Евлаха үг дуугүй зөвшөөрч:

	— Ямар хэмжээтэй, ямар хээ угалзтай байх вэ? гэж асуув.

	Уртаараа хоёр сөөмөөс богиногүй, өргөнөөрөө сөөм илүүхэн, өөрөөсөө угалз хээтэй байвал зүгээр гэхэд, Евлаха.

	— За, ийм чулуу олж болно оо. Долоо хоноод ир дээ гэв. Ширхгийг нь хоёр зуугаар өгнө гэж Евлаха үнэ хэлжээ. Төлөөний түшмэл үнэ дээр зөрсөнгүй, жаахан ярьж суух санаа байвч, Евлаха хүнтэй ярих дургүй тул:

	— Долоо хоноод ир гэж би хэллээ шүү дээ. Ирсэн цагт чинь ярья. Одоо дэмий юугаа ярих вэ гэж хэлэв.

	Төлөөний түшмэлийг долоо хоноод очиход Евлаха дөрвөн хавтас бэлэн болгоод тавьсан байжээ. Цөмөөрөө хаврын нялх ногоо нарлаг дулаан өдөр намуухан салхины аясаар халиуран долгиолох мэт ажээ. Хавтас бүр өөр өөр угалзтай, нэг ч эргүүлэг мушгиа, гогцоо нь хоорондоо төсөөгүй боловч энэ хоёр нь нэг болохоор юм гэж ямар ч мулгуу амьтанд мэдэгдэхүйц сонгож авсан ажээ. Нэг үгээр хэлэхэд үнэхээр урын дээдээр урласан байв.

	Евлаха хавтаснуудаа тарааж тавиад:

	— Дуртай хоёрыгоо ав даа гэв.

	Фабержейн төлөөний түшмэл чулуу таньдаг хүн байжээ. Хавтсыг үзээд үзээд өө сэв олсонгүй, хээ угалзыг нь сонирхоод,

	— Бүгдийг нь авъя гэжээ.

	— Тийм л хэрэгтэй юм бол мөнгийг нь төлөөд ав даа гэж Евлаха хэлжээ.

	Төлөөний түшмэл ярилцсан ёсоор үнийг нь төлөөд хавтсаа аваад харьжээ. Фабержейн дархнууд хавтсыг үзээд магтахад, хааны хатанд бэлэг барихад ногоолин илүү тохирно гэж зөвлөсөн өвгөн дархан эргэлзсэн байдлаар:

	— Ёстой ногоолин биш, дуураймал чулуу шиг л юм байх юм гэхэд, цаадуул нь

	— Өвгөн бүхнээс илүү юм мэддэг болох гэж санаанаасаа зохиож байхыг нь хараач гэж инээлдэв.

	— Хэрэв дуураймал бол ёстой ногоолиноос доргүй байж таарна. Ур чадварт дуураймал чулуу илүү үнэтэй байдаг гэж эзэн нь хэлжээ.

	Тэр хавтсаар гайхам сайхан цомог хийв. Бас хоёр хавтас үлдсэнийг хаан мэдээд өөрийн зөвшөөрөлгүйгээр хэрэглэхийг хатуу хоригложээ. Тэр чулууг францын хамгийн том ямбатан манай хааныд зочилж ирэх хүртэл Фабержей хадгалж байв. Очир алмаас эрдэнийг хайлгаж урладгаараа нэрд гарсан нэг дархан францын тэр ямбатантай цуг иржээ. Петергофын чулуу талладаг урчуул, Фабержейн дархнууд харь орны тэр дархнаас юм асууж авъя гэж бодсон ажээ. Тэд сүйт хүүхнээ дагаж яваа харчуул шиг франц дархны хойгуур урдуур гүйж, зусардахыг хичээнэ. Нэг нь харь орны дарханд хааны ордны чулуун чимгийг үзүүлье гэсэнд зөвшөөрч үзүүлжээ. Франц дархан, Евлахын хийсэн цомгийн хавтсыг үзээд, чулууны сайхныг магтан санаа алдаад:

	— Танай дархнуудад хялбар юм. Чулууг огт бодож болгоолгүй зүсэж орхиход ийм сайхан гайхамшиг бүтэж байна гэхэд,

	— Бид чинь өөдөс түүж хийдэг улс, бидэнд хялбар биш ээ гэж манай дархнууд тайлбарлаж ярив.

	— Би үүнийг мэдэж байна. Үнэхээр хэцүү ажил. Гэвч ямар л бол ямар хээ угалзтай чулуу бэлэн байхад төвөгтэй нь юу байх билээ гэж эзэн хэлэв.

	— Энэ цомгийн хавтас хийсэн чулууг жинхэнэ ногоолин мөн үү, эсвэл дуураймал уу гэж фабрик дээр маргаан болсон тухай нэг дархан ярьжээ.

	Франц дархан ийн сонсоод төвшин төрхөө алдаж, яаран тэвдэж ийш тийшээ гүйж:

	— Хэн тэгж ярив? Яагаад тэгж ярьсан бэ? Ямар шинж тэмдэг хэлэв? Тэгээд юу гэж тогтов? гэж шалж эхлэв. Үүгээр ч зогсохгүй, хавтас хийсэн дархан хаана суудгийг мэдээд авчээ. Энэ тухай хэн ч тодорхой юм хэлж мэдэхгүй байхыг тэр дархан тун их гайхжээ. Тэр хавтсыг төлөөний түшмэл л нэг заводоос олж ирсэн тэр дархан зөрүүд нь аргагүй хүн, эвийг нь олж ойртохгүй бол тархи хага цохиж мэднэ гэж ярьсан боловч нэрийг нь хэлсэнгүй. Төлөөний түшмэлээс л асуувал дээр дээ, гагцхүү одоо тэр хүн аж ахуйн ажлаас хөндийрсөн гэжээ.

	Тэр дархан маргааш нь Фабержейн фабрик дээр ирж цомгийн хавтасны тухай дахин асууж лавлав. Ямар учраас хавтас хийсэн чулууг дуураймал байж магадгүй гэж эргэлзэж байснаа өвгөн дархан нуулгүй ярьжээ. Цаадуул нь бас л маргаж, өөр өөрийн хэлснийг зөвтгөхийг хичээнэ. Фабержей тэдэн дээр гүйн ирж, яриаг сонсоод нутгийнхаа дархантай францаар шулганаж, чулуун хавтсыг авчруулаад:

	— Дэмий цаг үрээд юу хийх вэ. Хавтасны баруун гар талын өнцгөөс хөрөөдөж аваад туршиж үзье. Өнцгийг нь хөрөөдлөө гээд муудах юм алга. Хожим нь өнцгийг дугуйлах буюу чимэглээд далдалчхаж болно. Харин бид дуураймал чулуу мөн бишийн алин болохыг мэдэж авна шүү дээ гэв.

	Өнцгийг нь хөрөөдөж аваад хүчилд дүрж, нунтаглаж жигнэж янз янзаар туршаад мэдэж базаасан юмгүй. Ногоолин орсон боловч төстэй юм байсангүй. Нэг л биш гэж өвгөн дархны эргэлзсэн нь учиртай юм байна гэж бодоцгоожээ.

	Франц дархан хэнээс ч илүү махарч, ном гаргаж ирж үзэв. Дуураймал чулуу мөнийг мэдэж, хийсэн дархны нэр конторт заавал байх ёстой гэж бодоод франц дархан тийшээ гүйжээ. Тийм тийм хэмжээтэй дөрвөн хавтгай ногоолин өгсний үнэд хоёр мянган цаас авлаа гэсэн баримт бичиг байжээ. Евлаха бичиг үсэг мэддэггүй болохоор гарын үсгийн оронд дохийсон юм зурсан байв. Доор нь бичээч гарынхаа үсгийг зурж, мужийн тамга даржээ. Фабержейн төлөөний түшмэл Евлахад найман зуун цаас өгөөд, бичээчид нэг ч юм уу хоёр зууг нь ч юм уу өгчхөөд бусдыг нь өөрөө завшсан байлаа.

	Хааны цомгийн хавтас хийх чулуу өгсөн дархны овог нэр суудаг газрыг мэдэгд гэж Фабержейн төлөөний түшмэлд цахилгаан утас илгээжээ. Мөнгө луйвардсан минь илрэв үү гэж айгаад цаад нөхөр нь хариу ирүүлсэнгүй. Дахин утас илгээж, гурав дахь удаа явуулж, чимээ ч үгүй байв. Тэгэхээр нь эзэн 

	— Юу болж байгаа нь энэ вэ? Ирсэн зочны дэргэд миний нүүрийг улайлгаж яаж зүрхлэв чи? гэсэн хатуухан үгтэй захидал бичжээ. Сая л цаад нөхөр нь хариу ирүүлж, заводын нэрийг бичээд, тэр дархны нэрийг дурссангүй тэндхийнхэн тэр дархныг андахгүй, заводынхон Евлаха гэдэг гэж бичжээ.

	Франц дархан ийм захидал авмагц юмаа яаруухан төхөөрч аваад галт тэргээр явжээ. Хотоос гурвалсан морь хөлсөлж ирж өртөөний буудалд буугаад, ногоолины дархан хаана суудгийг асуув. Пеньковын гудамжны баруун талаасаа тав дахь уу эсвэл ес дэх хаалганд тэр дархан бий гэж нутгийн хүмүүс хэлж өгчээ.

	Маргааш нь франц дархан зааж өгсөн газар ирлээ. Шар шаахайтай, гартаа зун цагийн ногоон бээлий хийж, хар торгон бүслүүртэй өндөр цагаан малгай өмсжээ. Заводынхон ийм хувцастай хүн ер үзээгүй билээ. Өндөр цагаан бүрх малгай өмссөн, харь газрын тэр эзнийг хараад хүүхдүүд гайхан цуглаж иржээ.

	Франц дархан Пеньковын гудамжинд ирж харвал нэг ч олигтой байшин байсангүй. Баахан эргэлзэж зогссоноо:

	— Ногоолины дархны гэр нь аль вэ? гэж асуув.

	— Тэр модон байшинд Евлампий өвгөн суудаг гэж хүүхдүүд хуруугаараа зааж, бие биеэсээ өрсөж хашхиралдав.

	Франц дархан гайхсан байдалтай харж хэсэг зогсоод, хашаанд нь орж очлоо. Өндөр нуруутай, өвчтэй юм шиг цонхигор царайтай, ногоон туяа сууж яваа хүрэн сахалтай өвгөн үүднийхээ довжоон дээр сууж байв. Дотуур өмдтэй, гутлын резин дугтуй холхиндог дүрж дотуур цамцны гадуур хүчилд цоо түлэгдсэн хуучин хантааз өмссөн яг л гэр зуурын хувцастай ажээ. Өвгөн дархан нарс модны холтсоор нэг юм зорж суулаа.

	— Өвгөн аав аа, та хөвүүрээ Митюнькийнхаас илүү сайхан хийж өгөөрэй, за юу? гэж ач нь бололтой жаал хүү хэлж байлаа.

	Хашаанд байгаа хүмүүс сандчиж байхад Евлаха надад огт хамаагүй гэсэн шиг ажиг ч үгүй сууна. Евлаха, захиалгаар юм хийлгэдэг хотынхныг зусардах зангүй бөгөөд харин ч тэдэнтэй ширүүн харьцдаг хүн билээ.

	Харь орны дархан хаалганы дэргэд ийш тийш харж хэсэг зогсоод үүдний довжоо руу ойртож очоод өндөр цагаан бүрх малгайгаа авч франц хүний эелдэг зангаар

	— Ногоолины дархан Ефляк гэдэг ноёнтой уулзаж болох сон болов уу? гэж асуужээ.

	— Ногоолины дархан чинь би байна аа. Өвгөчүүл насжиж гүйцээд, хойд үе хараахан залгаж авч амжилгүй, би ганцаараа боллоо. Намайг Фляк биш, зүгээр л Евлампий Петрович гэдэг юм. Железко гэж хочилдог боловч данс даягт Медведев гэж явдаг хэмээн өвгөн дархан найрсгаар хариу өгүүлэв.

	Франц дархан юу хэлснийг сайн мэдээгүй хэр нь толгой дохиод, ногоон бээлийгээ авч Евлахатай гар барьж мэндлээд танилцъя гэсэн утгатай үг хэлэв.

	— Уучлаарай намайг, таны алдар хэн болохыг би мэдэхгүй байна гэж хэлээд, би алмаас эрдэнийн чулууны дархан гэж өөрийгөө танилцуулав.

	Евлаха:

	— Алмаас эрдэнэ гэдэг чинь муу хэлэхээр чулуу биш, харахад нүд баясах хамгийн үнэтэй чулуу. Чулуу бүр өөр өөрийн чанартай байдаг. Манай нутгийн чулуу хямд ч гэсэн хүний зүрх сэтгэлийг уяруулж, баяр баясгаланг төрүүлдэг юм гэж магтжээ.

	Франц дархан бас л толгой дохиж:

	— Тантай ингэж учирч ярилцаж байгаадаа би их баяртай байна. Зөвхөн үүний тулд алс Франц газраас энд зорьж ирсэн билээ гэж франц хэлээр ярив. Евлаха тоглоом болгож:

	— Хэрвээ сайн санаа агуулж яваа бол морилон саатна уу, муу санаа агуулж ирсэн бол манай хаалга задгай, буцаад гарахад саадгүй шүү гэжээ.

	Ингэж хэлээд Евлаха холоос яваа тэр хүнийг гэртээ оруулж, халуун тогоогоо галла гэж бэрдээ хэлээд лонх архи гаргаж ширээн дээр тавьжээ. Нэг үгээр хэлэхэд, зочноо аялаг сайхан хүлээж хүндлэв. Хоёул энэ тэрийг хүүрнэн суулаа. Харь орны дархан ярианы далимаар Евлахын дархны газрыг үзье гэж битүүгээр дохио өгөөд байлаа. Евлахад энэ сэжигтэй санагдсан боловч ажиг авхуулсангүй.

	— Би ямар хуурамч мөнгө хийдэг хүн биш дээ. Миний дархны газрыг үзэж бололгүй яах вэ гэж Евлаха хэлэв.

	Ингээд Евлаха харь орны дархныг ногооныхоо газар луу дагуулж явлаа. Дарх хийдэг жижигхэн модон байшин нь тэнд байжээ. Үүд хаалга нь өргөн ч тонгойлгүй ороход хэцүү, гэсэн ч энэ нь франц дарханд саад болсонгүй. Цагаан бүрх малгайгаа хир болгохыг юман чинээнд бодолгүй гэрийн эзнээс өрсөн зүтгэж байх нь Евлахад таалагдсангүй.

	«Хараач, үүний давшилж байхыг! Намайг байдгаа тоочно гэж бодож байгаа юм байх даа!» гэж Евлаха бодож байв.

	Дархны газар дугуй билүүтэй суурь машин, төмөрлөсөн зуух байжээ. Гойд цэмцгэр биш ч гэсэн чулуу, нунтаг ногоон хүдэр буталсан шавдас, шигшсэн нүүрсээ байр байранд нь журамтай тавьсан ажээ. Франц дархан бүгдийг эргүүлж тойруулан харж, барьж үзэвч, нэг л юм олж харж чадахгүй байгаа нь илт ажээ.

	— Цемент л байхгүй дээ. Би хэрэглэдэггүй юм гэж Евлаха инээмсэглэн өрсөж хэлэв.

	Франц дархан үзэж үзэж, нүдээр хараад учрыг олохгүйгээ мэджээ. Евлаха суурь машины дэргэдээс хайрцаг гаргаж зуу гаруй хавтгай ногоолиныг асгаад:

	— Эзэн та болгоож үз. Ийм новшоор л тэр чулууг хийсэн юм даа гэв.

	Франц дархан хавтгай чулууг эргүүлж тойруулж үзээд, өнгө зүс өөр, хээ угалз адилгүй яаж ингэж хийж болдог байна гэж гайхжээ. Евлаха инээмсэглэн:

	— Би тээр ойн цоорхой руу харж хээ угалз, өнгийг тохируулж хийдэг юм. Нартай цэлмэгт нэг янз, бороотойд бас нэг янз, хавар зун, намар тус тусдаа нэг өөр, аль ч үе гэсэн сайхан даа. Тэрхүү гоё сайханд зах хязгаар гэж байхгүй гэж ярьжээ.

	Холоос яваа дархан чулуу яаж хийдгийг шалгаахад Евлаха хэлж өгсөнгүй, хоосон үгээр халхлаад өнгөрчээ.

	Хольц нь өөр өөр байдаг юм. Зарим үед үүнийг, зарим үед түүнийг их багаар холино. Заримдаа жигнэнэ, заримдаа буцалгана, бас зүгээр холиод орхино.

	— Та ямар багажаар ажилладаг вэ?

	— Багаж гэвэл мэдээж хоёр гараас өөр юм байхгүй гэж Евлаха гараа харууллаа.

	Харь орны дархан толгой сэгсрэн, инээмсэглэж:

	— Ефляк Петрош! Та шидтэй гартай хүн юм! гэж Евлахыг магтав.

	— Ид шидтэй биш ээ, би. Тэгэхдээ хоёр муу гартаа гомдож явдаггүй гэж Евлаха өгүүлэв.

	Арга залийн аль алиар нь дийлэхгүй юм байна гэж харь орны дархан мэдэж, Петрийн үеийн таван зуутын дэвсгэр хоёрыг гаргаж, дархны ширээн дээр тавиад:

	— Яаж хийдгээ яг үнэнээр нь ярьж өгвөл энэ мянган цаасыг өгнө. Заагаад өгвөл дахиад мянган цаас нэмж өгье гэв.

	Евлаха, Петрийн хөргийг харж харж:

	— Хэнтэй ч зүйрлэхээргүй сайн хаан байсан! Зүрх сэтгэлээ худалдаж яв гэж бидэнд даанч сургаагүй дээ. Эзэн минь мөнгөө аваад ирсэн замаараа буц даа гэж хэлжээ.

	— Яав та? Юунд гомдчихов? хэмээн цаадах нь сандчив.

	Железко аашаа залж, зочноо харааж эхлэв.

	— Ээ, бүрх малгайт минь, бас дархан гэж байгаа шүү, зайлуул даа! Хэрэв чамд заагаад өгвөл бүрх малгай, бээлий хоёроо хэнд ч худалдаж мэдэх хүн байна. Нус цэрийг ч болов алтан хүрээнд хийгээд ногоолин шигтгээтэй гэж таван цаасаар өгч эхэлнэ дээ. Үүнийг чи мэдэж байна уу? Газар дэлхийн баяр баясгаланг агуулсан орос газрын чулууг нус цэртэй адилтгаж яагаад ч болохгүй юм шүү! Энэ чулуу бидэнд өөрсдөд хэрэг болно. Зөвхөн хааны цомгийн хавтас төдийгүй, хорвоогийн өнцөг булан бүрээс нүдээ хужирлах гэж зорьж ирэхээр тийм сайхан юмыг бид хийнэ. Энийг бид хийнэ! Бид ийм гараараа хийнэ! гэжээ.

	Ийнхүү харь орны дархан Железкогоос юу ч мэдэж сурч авалгүй буцжээ. Харин дарга нараараа дамжуулан бэлэг болгож өгөөч гэж хааныг ятгуулсаар байж Фебержейн хадгалж байсан хоёр хавтгай чулууг салгаж аваад нутаг буцжээ.

	Железко иргэний дайны үед нас барсан билээ. Железког энх тунх байхад зарим хүн хойч үед юу болох бол гэж эргэлзэж асуухад,

	— Санаа зовох хэрэггүй, та нар. Ажилчин хүний гар юуг ч хийж чадна! Нунтаглаад ч, жижиг үртсийг ч цуглуулж, зөөлөн илээд л хорвоо даяар гайхмаар, баяр баясгалан төрүүлэх сайхан чулуу хийнэ. Уртай дархан ч өдий төдийгөөрөө төрж гарна гэж Железко ярьдаг байж билээ

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

